
Autori knjige «Zločini nad djecom Sarajeva u opsadi»,  prof.dr.Smail Čekić , prof.dr. Muhamed Šestanović, Merisa Karović i Zilha  Mastalić-Košuta,   uvode nas i vode ,  naučnim činjenicama, autentičnim snimcima prizora zločina  i potresnim iskazima,   izraženih riječima i fotosima, ubijene djece Sarajeva.  Uvode i vode nas  u dane u kojima je  jedan grad, poznat po  ljudskoj  toplini  i  širokoj otvorenosti svakom dobronamjernom čovjeku, ubijan 1479 dana  mecima i granatama, glađu i žeđu i psihološkim pritiscima. Istina o početku, toku i prestanku odvijanja  strahomornih događaja  smrtnosnim oružjem opasanog Grada, utkana je u rezultatima  povjesnih, teorijski i metodološki dobro fundiranih znanstvenih istraživanja, u prezentiranim autentičnim dokumentima, u  iskazima očevidaca zbivanja, u ispovijestima roditelja  ubijene djece i sažetim opisima dječijeg kratkog života . 

Činjenice sadržane u sedam poglavlja knjige «Zločini nad djecom Sarajeva u opsadi»- čitaoci će, sa uvjerenjem prihvatiti , jer je  već iz prvog poglavlja, Metodološki pristup istraživanju, vidljivo   da su opisi i tumačenja događaja zasnovani na primjerno naučno koncipiranim  i znalački dobro primjenjenim  povjesnim, teorijski i metodološki dobro fundiranim, empirijskim istraživanjima. Iz analize podataka sadržanih u drugom i trećem poglavlju,   ustvari u  poglavljima Opsada Sarajeva i Zločini genocida u Sarajevu u opsadi, čitaoci će dublje uvidjeti i sa uvjerenjem prihvatiti spoznaje autora knjige o razlozima i posljedicama planiranja i pripremanja opsade  Sarajeva i, posebno,o strategiji namjernog zlostavljanja građana Sarajeva i načinima  njihovog preživljavanja u uvjetima  svakodnevnog usmrćivanja i ranjavanja, gladi, žeđi i  mraka.  Razorne agreserske granate i snajperski meci  su  donosili smrt i sakaćenje nevinih civila na ulicama, u haustorima,  u domovima  i, iza sebe, ostavljali tragove razrušenih vjerskih znamenja, naučnih, zdravstvenih,  kulturnih   i obrazovnih ustanova . Autori,  na analizi  autentičnih sudskih dokumenata, otkrivaju užase koji su doživljavali civili gađani vatrenim oružjem u raznovrsnim okolnostima :  «na sahranama, u kolima hitne pomoći, bolnicama, tramvajima i autobusima, dok su se vozili autom ili biciklom, kod kuće, dok su obrađivali vrtove , ložili vatru ili čistili smeće u Gradu, dok su bili u kupovini, za vrijeme sportskih događaja, na ulici, u redovima za vodu, hljeb i ogrjev i drugim poslovima i povodima.» Događaji  u Sarajevu nedvosmisleno govore da je  svako,   koje bio u njemu,  mogao biti ubijen ili ranjen na svakom mjestu i u bilo koje doba dana. Stalno granatiranje i snajpersko djelovanje je otežavalo i onemogćavalo održanje golog  života . U optužnici Tužilac protiv Stanislava Galića  je vidljiva izrazita patnja Sarajlija. U Optužnici   je istaknuto da je  život Sarajlija  «postao svakodnevna borba za opstanak. Bez plina, struje ili tekuće vode, ljudi su morali izlaziti vani da nađu osnovne životne potrepštine. Svaki put kada bi izašli , bilo da sakupe drva, donesu vodu ili kupe hljeb, rizikovali su život. Pored pravog pokolja ljudi, prouzrokovanog granatiranjem i snajperskim djelovanjem, neprekidni strah od smrti i osakaćivanja doveo je kod stanovnika Sarajeva do velikih trauma i psihičkih povreda.»

Istina o genocidnim namjerama Slobodana Miloševića i njegovih odanih poslušnika je vidljiva na svakoj stranici knjige. Svaki opis  zbivanja u Sarajevu, u gradu opasnom smrtonosnim oružjem,  je uvjerljiv pokazatelj genocidnih namjera soldata srpske vojske. Paljenjem univezitetske biblioteke Viječnice, Orijentalnog instituta i drugih , kulturno vrijednosnih zdanja ,  ubice Sarajeva su , kako autori ističu, nastojali da unište tragove     svega što je Grad stoljećima, u  svojim njedrima nosio, što ga je činilo znamenitim i optimalno tolerantnim prema drugom i drugačijem. U njemu je stoljećima živio duh razumijevanja i respektiranja razlika u etničkim i vjerskim osjećanjima.   U njega su dolazile i prolazile različite vojske i carovale različite  vladavine, a osjećanje saglasnog življenja u uvjetima različitosti je  uvijek ostajalo. Negirati ono što je riječima izrečeno, autentičnim fotosima ilustrirano , originalnim dokumentima prikazano i u fusnotama šire obrazloženo može samo onaj koji  se istine plaši ili koji je opterečen zabludom o potrebi «pravednog kažnjvanja « sarajevskih  i drugih «Turaka»,  jer su oni «pripremali» napad i uništenje  pripadnike «časnog nebeskog naroda».

U tumačenju ratnih zbivanja u Sarajevu autori ne ostaju samo na vjernom opisu i dokumentiranju stvarnih događaja, već ukazuju na stvarne  pokazatelje  namjere (mens rea) za genocid i na imena odgovornih za zlodjela na civilima u Sarajevu.  Među imenima odgovornih za zločin genocid nalaze se pojedinci koji su osuđeni na duže ili kraće vremenske kazne u Hagu ili  kojima se sada sudi u Hagu ili u sudnicama pojedinih država , za kojima su raspisane međunarodne potjernice  kao imena onih zločinaca koji se slobodno kreću u državi koja je izvršila agresiju i zločin genocida. 

 Karakter metodološkog pristupa i dokazi izvršenog  zločina genocida  u opsjednutom Gradu,  sadržani  u prva tri poglavlja,   omogućavaju dublje razumijevanja emotivno potresnih spoznaja o sistematskom ubijanju i ranjavanju djece,  psihotraumatskim posljedicama koje i  sada  preživjavljalju djeca koja su, umjesto igre i radosti, doživljvala svakodnevne smrti odraslih i svojih vršnjaka.  Autentični iskazi očevidaca zbivanja u Sarajevu  rječito govore i uvjerljivo ilustriraju načine i lokaciju ubijanja djece. Iz njihovih iskaza je vidljiva zločinačka pobuda, jasna genocidna namjera ispoljena u stvaranja pometnje i straha izazivanjem grozmornih prizora smrti djece. 

       U knjizi su sadržani autentičnih isakazi svjedoka.  Za ilustraciju prezentirat ćemo samo kraće  izvode iz njihovih emotivno potresni i uvjerljivih  pokazatelji ubijanja ili ranjavanja  nevine djece . Na pitanje tužioca svjedokinji Medini Omerović «kako zna za  ubistvo Dejana Stevanovića, svjedokinja je odgovorila da se jednog dana, dok se nalazila u svom stanu na trećem spratu, začuo pucanj. Otišla je do prozora i ugledala dječaka kako leži na ulici. Njegov otac je odmah izletio na ulicu. Možda nakon nekih desetak sekundi, Dejan je preminuo.» Svjedokinja Dženana Sokolović, majka dvoje djece, Enide 8 godina i Nermina, 7 godina je, u svom iskazu pred Sudom izjavila da je, nakon viđenja skupine ljudi na ulici i kretanja tramvaja, zaključila da se, zajedno sa djecom može slobodno kretati glavnom ulicom. Međutim desilo se ono što nije očekivala  i što je svojom opisom stravičnog prizora izrazila riječima :  « kada su prolazili blizu Željezničke stanice , pored Filozofskog fakulteta, njena kčerka je ubrzala hod prema naprijed, dok je ona hodala sa sinom Nerminom. U jednom momentu dok se nalazila na raskrsnici , samo je ugledala kako je njen sin pao na zemlju. Mislila je da je on čuo pucnjavu i zato legao na zemlju, jer mu je ranije govorila da u takvim situacijama to odmah učini. Međutim njen sin je ubijen. Tačnije, svjedokinja je prva koja je pogođena, metak je prošao kroz nju i ubio njenog sina Nermina. Njega je metak pogodio u obraz i  prošao mu kroz glavu. Svjedokinja je odvezena u bolnicu. Ranjena je u abdomen, otkinut joj je dio jetre i pretrpjela je i druge užasne povrede.»  Svjedok Refik Aganović kaže da je vidio užasan prizor nakon eksplozije granate. «Posvuda je bila krv na mjestu gdje su se igrala djeca. Nažalost, bilo je djece koja nisu uspjela stiči do ulaza i spasiti se od granata. Na tom mjestu mogla su se vidjeti dječija rebra. Ostaci dječijih tijela bili su razbacani posvuda na mjestu gdje je došlo do eksplozije. Međutim, svjedok je bio u žurbi, jer je nosio tijela sa dva dječaka , Nermina Rizvanovića i dječaka sa prezimenom Subašić. Nadao sa da će moći spasiti njihove živote . Međutim, oni su bili već mrtvi. Umrli su od posljedica granata odmah na licu mjesta. Svjedok nije mogao prepoznati ostalu djecu, jer su u potpunosti bila prekrivena krvlju. To je bio užasan prizor. Šestero djece je ubijeno, dok su ostala djeca bila ranjena.» Svjedok Mirsad Kučanin , inspektor je opisao nekoliko uviđaja o ranjavanju i ubijanju djece. On kaže da je na poziv susjeda ubijene djevojčice , došao na mjesto zločina. Istakao je da je «pucnjava iz vatrenog oružja iz pravca srpskih položaja  razlog ubijanja dvogodišnje djevojčice Elme Jakupović u momentu dok je spavala na kauču zajedno sa svojom sestrom bliznakinjom odmah pored prozora. Svjedok je opisao da je djevojčica pogođena u čelo, metak joj je prošao kroz glavu i zabio se u kauč na mjesto gdje je spavala.» 
Ovi i drugi verbalni iskazi roditelja ili očevidaca ubijanja ili ranjavanja djece  i    autentične slike  sedmogodišnjeg dječaka i petogodišnje djevojčice ranjenih gelerom granate, dvogodišnjeg amputirca, djevojčica ubijenih u autobusu i u inkubatorima, uništenog Gradskog porodilišta i razrušenih osnovnih škola su nesumnjivi pokazatelji monstrumnosti, sadizma i  psihopatskih sklonosti  dobro naoružanih, odjevenih i sitih  vojnika Vojske Republike srpske.  

Slike i kratki životopisi 524 djeteta, ubijenih na 115 lokacija grada Sarajeva, mogu posmatrati sa osjećanjem ravnodušnosti, beosječajnosti i ljudske otupjelosti  samo neljudi.Ubijanje nevine  djece Sarajeva nije   tragedija samo  njihovih roditelja, već i naša. To je i nezaborav na dane u kojima je 524 nedužne djece umrlo ne prirodnom smrću, već od metka ili granate razularenog zlotvora. Kada gledamo i čitamo njihove  kratke životopise ne možemo ni shvatiti niti prihvatiti , a niti opravdati ovaj, najeziviji vid zločina genocida, niti možemo oprostiti ubicama ove djece. Ne možemo oprostiti, jer  skoro sve ubice ove djece nisu ispoljili niti grižnju savjest niti kajanje.Autori knjige «Zločini nad djecom Sarajeva u opsadi» ukazuju na istu činjenicu riječima da «priznanje krivice i pokajanja za zločine nad djecom Sarajeva u opsadi skoro da i nema, što je, nažalost, pravilo u ponašanju nosilaca –izvršilaca zločina uopće. U vezi sa zločinima u Sarajevu u opsadi zabilježen je samo neki takav slučaj . Predrag O. jedan od brojnih ubica djece Sarajeva u opsadi, sam sebi je presudio , što se vidi iz novinskog napisa  u sarajevskom dnevnom listu Oslobođenje» Znači samo jedan,  između velikog broja ubica djece,  je teško doživio ubijanje  sarajevske djevojčice i, kao ishod dubokog kajanja , izvršio samoubistvo.  U njegovom oproštajnom pismu je rečeno sve od načina kako je snajperskim metkom  ubio nasmijanu i razdraganu djevojčice, zašto je napustio srpsku vojsku i otišao u Njemačku, kada se povratio i kako je provodio dana u Sarajevo i zašto je  otišao u Beograd i, konačno,  zašto je izvršio  samoubistvo u nekom beogradskom  parku. Na kraju pisma je napisao  «Moli te se za moju dušu, Predrag O.» 

Literarni radovi odraslih i djeca i likovno stvarlaštvo djece,  na literarno i likovno osobiti način,  oživljavaju sjećanje na ubijenu djecu, pokazuju strahote zločina genocida  i  naglašavaju unutrašnju potrebu i djece i odraslih za mirom a ne ratom. Maturski radovi učenika Prve bošnjačke  i Treće gimnazije , tekstovi učenice Tihane Majstorović , tekst iz knjige RATNE PRIČE ( Djeca pišu i crtaju o svojim iskustvima iz rata u BiH), dječija kazivanja iz knjige MAMA, NEĆU U PODRUM i dječiji dnevnici govore  različito  literarno  oblikovanim intimnim doživljajima zapaženog i zapamćenog  ali sa jedinstvenom osudom nositelja i izvršitelja zločina  a pogotovo zločina nad djecom. Poruke mladih likovnih stvaralaca , spontanim, ali snažnim dječijim jezikom, otkrivaju surovost podstrekača i nositelja ratnih strahota - Geleri u dječijem dnevniku, Sve gori , agresija tutnji svom žestinom , I pod granatama su nicali crteži -  i pokazuju Koliko žele i zašto žele mir - Golub nosi mir djeci, Djeca hoće mir, samo mir i ništa više , Djeca traže mir kroz svoje stvaralaštvo. Analiza sadržaja iskaza roditelja, nastavnika i drugih otkrivaju  duboku emotivnu prožetost doživljaja majki smrti vlastite djece, ljudsku toplotu iskazanog sjećanja vaspitačica i nastavnika. Dubinu osude zločina  i stalnu prisutnost duha ubijene djece nadahnutim stihom je izrekao Birage Diopa , pripadnika UNPROFOR-a iz Senegala  - «To je dah djece, one koja su mrtva, Akoja nikad nisu otišla, Oni su u sjenci koja nas osvjetljava.» - 

Šta na kraju o knjizi «Zločini nad djecom Sarajeva u opsadi» reči, a da nije rečeno. Sigurno je mnogo toga ostalo neizrečenog.  Čitaoci će i sami, nakon iščitavanja, spoznati i ono što nije rečeno u recenziji.  Ali sigurno je da je  knjiga,   po onom što je u njoj sadržano i kako je opisano i prikazano,  primjereno djelo o zločinu genocida. Knjiga je organski sklop  rezultata utvrđenih primjenom dobro, teorijski i metodološki zasnovanih empirijskih istraživanja, autentičnih iskaza svjedoka ubijanja djece u Sarajevu, emocionalno potresnih životopisa utkanih ispod 524 fotografije ubijene djece i nadahnutih  i sadržajno  bogatih opisa osobnih doživljaja djece  sadržanih u njihovim  literarnim i likovnim ostvarenjim. U  sedam poglavlja  prof.dr. Smail Čekić,  prof.dr. Muhamed Šestanović, Merisa Karović i Zilha  Mastalić-Košuta, zapravo su   prezentirarali i znalački interpretirali  činjenice koji su bitni preduvjeti istinitog spoznavanja uzroka , veličine i posljedica stradanja civila, djece i odraslih u Sarajevu kao i rušenja kulturnih, vjerskih, zdravstvenih i obrazovnih znamenja Grada. Rezultati empiriskih istraživanja i drugi objektivni pokazatelji otkrivaju dublju pozadinu genocida i urbicida, otrkrivaju  ideologiju i ciljeve planera i izvršitelja agresije i genocida na nezavisnu i međunarodno priznatu Republiku Bosnu i Hercegovinu. 

Čitaoci koji žele šire i dublje spoznati uzroke i posljedice zločina genocida nad Bošnjacima to mogu ostvariti  uvidom u relevantne izvore  i literaturu  koje  su autori knjige,  koristili  u tumačenju problematike zločina nad djecom u Sarajevu u opsadi.

